ВЫНСЬӦДӦМА
Коми Республикаса Веськӧдлан котырлӧн
2020 во лӧддза-номъя тӧлысь 15 лунся 304 №-а шуӧмӧн
(3 №-а содтӧд)
“Борганёлькуш” республика тӧдчанлуна
канму вӧр-ва заказник йылысь
ПОЛОЖЕНИЕ
1. Панас
“Борганёлькуш” республика тӧдчанлуна канму вӧр-ва заказник (водзӧ – заказник) артмӧдӧма “Коми АССР-ын заказникъяс да вӧр-ва памятникъяс индӧм йылысь” Коми АССР-са Министръяс Сӧветлӧн 1978 во вӧльгым тӧлысь 30 лунся 484 №-а шуӧм серти.
Заказник лоӧ республика тӧдчанлуна торйӧн ёна видзан вӧр-ва мутасӧн (водзӧ – ООПТ) да сылӧн эм гидрологическӧй (нюрвывса) нырвизь.
ООПТ-лӧн тыр ним: “Борганёлькуш” республика тӧдчанлуна канму вӧр-ва заказник.
ООПТ-лӧн дженьыд ним: “Борганёлькуш” заказник.
Заказниксӧ артмӧдӧма вына кадколаст урчиттӧг да заказниклӧн мудоръясын меститчысь му участокъяссӧ вӧдитчысьяслысь, кутысьяслысь да киын кутысьяслысь босьттӧг.
Заказник котыртан да сійӧс уджӧдан юкӧнын канмусянь веськӧдлӧмыс, заказник видзан да сыӧн вӧдитчан юкӧнын канму дӧзьӧрыс збыльмӧдсьӧ Коми Республикаса Веськӧдлан котырӧн уполномочитӧм Коми Республикаса олӧмӧ пӧртысь власьт органӧн да (либӧ) сылӧн ведомствоувса канму учреждениеӧн, кодлы сетӧма лӧсялана уджмогъяссӧ (водзӧ – заказникӧн веськӧдлысь орган).
2. Заказник артмӧдан медшӧр могъяс да сылӧн могъяс
2.1. Заказниксӧ артмӧдӧма увтас сяма шӧр пармаса эталоннӧй нюр видзӧм могысь.
2.2.
Заказниклӧн медшӧр могъяс: 
видзны экологическӧй ӧтвесьталунсӧ;
видзны ландшафтнӧй да биологическӧй унапӧлӧслунсӧ, сы лыдын шоча паныдасьлысь быдмӧг сикасъяслысь быдманінъяссӧ;
видзны ва да мувывса экосистемаяслысь гидрологическӧй режимсӧ;
туявны вӧр-ва комплексъясын естественнӧй процессъяссӧ да видзӧдны экосистемаяслӧн серпас бӧрся.
3. Заказниклӧн меститчанін да площадь
3.1. Заказник меститчӧ “Кӧрткерӧс” муниципальнӧй районса муниципальнӧй юкӧнлӧн мутасын Одыб сиктсянь асыв-войвывлань 12 км ылнаын, Шойнатыса лесничестволӧн Одыбса участковӧй лесничестволӧн 7, 8, 25 кварталъяслӧн мудоръясын.
Заказник меститчанінлысь карта-схемасӧ вайӧдӧма тайӧ Положение дорӧ 1 содтӧдын*.
3.2. Заказник мутаслӧн площадьыс лоӧ 154 га.
__________________
* Оз йӧзӧдсьы.
4. Заказниклӧн мудоръяс
4.1. Заказниклӧн мудорыс мунӧ Шойнатыса лесничестволӧн Одыбса участковӧй лесничестволӧн 7 кварталса 45 выделлӧн рытыввыв помсянь 7 кварталса 45 выделлӧн рытыв-войвыв мудорті, 8 кварталса 18 выделлӧн рытыввыв, войвыв, асыввыв да лунвыв мудоръясті, 25 кварталса 45 выделлӧн асыввыв мудорті, 4 выделлӧн асыввыв, лунвыв да рытыввыв мудоръясті петан чутӧдз.
4.2. Заказниклысь мудоръяссӧ петкӧдлӧма карта-схема вылын тайӧ Положение дорӧ 2 содтӧдын*.
__________________
* Оз йӧзӧдсьы.
5. Заказниклӧн мудоръясын меститчӧм
видзан вӧр-ва комплексъяс да налӧн компонентъяс
Заказник мутасын видзӧны увтасса нюр массив. Сылы лӧсялӧны Диньёль шорлань неуна кежысь шыльыд веркӧс, тшӧтшкӧс, вутшка либӧ вутшка-нюкӧса микрорельеф, дзуг тэчаса бура сӧвмӧм быдмӧгъяса му веркӧс да уна пӧлӧс сикасъяс.
Нюр шӧрын паныдасьлӧны торйӧн сулалысь пуяс либӧ налӧн неыджыд ӧткотыръяс. Быдмӧгъяса му веркӧсыс мозаика сяма, сійӧ торъялӧ ценотическӧй ыдждыд унапӧлӧслунӧн. Сэні вежласьӧны туруна, туруна-нитшка да унапӧлӧс туруна-нитшка фитоценозъяс. Быдмӧг котыръясын медуна быдмӧны кадвуж (Menyanthes trifoliata), зыбун турун (Comarum palustre), сближеннӧй эжӧр (Carex appropinquata), бутыльчатӧй эжӧр (C. rostrata), ойдлан эжӧр (С. paupercula), плетевиднӧй эжӧр (C. сhordorrhiza), зыбуч куз (Equisetum fluviatile). Лыддьӧдлӧм сикасъяс кындзи пыр быдмӧны татшӧм быдмӧгъяс: еджыд дзоридза воййыв (Epilobium palustre), нюр выв гӧгъярӧз турун (Galium uliginosum), кистецветнӧй наумбургия (Naumbugria thyrsiflora), многоколосковӧй гӧнаюр (Eriophorum polystachion), стройнӧй гӧнаюр (Eriophorum gracile), посни эжӧр (Carex lasiocarpa), нюрвыв мытник (Pedicularis palustris), средньӧй пузырчатка (Utricularia intermedia), сибирса бузульник (Liqularia sibirica), толстолистнӧй звездчатка (Stellaria crassifolia), кӧр кулан турун (Cicuta virosa), мӧсняк турун сикасъяс да мукӧд. Аддзӧма Коми Республикаса гӧрд небӧгӧ (2019) да Россия Федерацияса гӧрд небӧгӧ (2008) пыртӧм Траунштейнерлӧн мӧсняк турунлысь (Dactylorhiza traunsteineri) некымын гырысь популяция.
Мувывса веркӧс гежӧд, кӧнсюрӧ сійӧ коставлӧ. Сылӧн подулӧн лоӧны каллиергонлӧн да варнсторфиялӧн сикасъяс. Нитшъяссӧ петкӧдлӧма минеротрофнӧй таксонъясӧн, сэтшӧмъясӧн кыдз вадорса нюр нитш (S. Riparium), бокпӧла нюр нитш (S. Subsecundum) да гладкӧй нюр нитш (S. Teres).
Диньёль шор уйтыс, мый вомӧналӧ нюрсӧ асыв-войвывсянь рытыв-лунвывлань, ёна васӧд, сійӧс сьӧкыд вуджны. Турун веркӧсыс тані бура сӧвмӧма, турунӧн тырӧма 70-90%. Сэні медтшӧкыда паныдасьлӧны  сближеннӧй эжӧр, зыбун турун да кадвуж. Кӧнсюрӧ унакодь шомкор (Rumex acetosa), кистецветнӧй наумбургия, зыбуч куз, кӧр кулан турун. Ойдлан ӧткотыръясын сідзжӧ быдмӧны ойдлан эжӧр, бутыльчатӧй эжӧр, плетевиднӧй эжӧр, сероватӧй эжӧр (Carex cinera), ва ляпа (Caltha palustris), нюрвыв мытник, еджыд дзоридза воййыв, нюр выв гӧгъярӧз турун (Galium uliginosum), многоколосковӧй гӧнаюр (Eriophorum polystachion), стройнӧй гӧнаюр, крука турун (Filipendula ulmaria) да ӧткымын мукӧд турун. Восьса ва участокъяс вылын да дзик ва вылын пасйӧма лягуша турун (Hydrochairs morsus-ranae), ичӧт ва нявда (Lemna minor), средньӧй пузырчатка, ва багульник (Calla palustris), больӧ (Nuphar lutea). Нитшка веркӧсыс гежӧд, тшӧкыда сійӧ коставлӧ, сылӧн подулӧн лоӧны гигрофильнӧй турунвиж нитшъяс.
Нюр дорті уна площадь босьтӧны вӧрсялӧм да куста гыбадъяс. Пу ярусыс тані артмӧма пашкыр кыдзысь (Betula pubescens). Пасйӧма ӧтка обыкновеннӧй пожӧм (Pinus silvestris) да сибирса козлысь (Picea obovata) дзескӧдӧм экземпляръяс. Кустъясысь паныдасьлӧны некымын сикас: лопарскӧй бадь (Salix lapponum), пеля бадь (S. Aurita) да мукӧд. Пуяслӧн да кустъяслӧн пучеръяс дорӧ йитчӧны неыджыд вутшъяс, кӧні чукӧртчӧма кызвын кустарникыс (ляк кыдз (Betula nana), нюрвывса момга турун (Chamaedaphne calyculata), векньыд коръя подбел (Andromeda polifolia), гӧгрӧс турипув. Вутшкостса инъяс васӧдджыкӧсь. Сэні быдмӧны ва радейтысь сикасъяс, медуна посни эжӧр (Carex lasiocarpa), ойдлан эжӧр, пепельнӧй эжӧр, кадвуж, зыбун турун да мукӧд. Му веркӧссӧ артмӧдӧны нитшъяс да веж нитшъяс.
6. Заказник торйӧн ёна видзан режим
6.1. Заказниклӧн мутасын оз позь вӧчны овмӧс нуӧдан да мукӧд удж, мый вӧсна вермас торксьыны экосистемаяслӧн дзоньлуныс, сы лыдын:
1) капитальнӧя стрӧитан объектъяс стрӧитӧм;
2) линейнӧй объектъяс стрӧитӧм, тайӧ Положениелӧн 6.2 пунктын индӧм случайяс кындзи;
3) пуяс да кустъяс кералӧм да механическӧя жугӧдӧм (виччысьтӧм да аварийнӧй ситуацияяс кындзи);
4) абу пуа вӧр ресурсъяс, вӧрса сёян-юан да бурдӧдан быдмӧгъяс заптӧм да чукӧртӧм, индӧм ресурсъяссӧ да быдмӧгъяссӧ гражданаӧн асланыс могъяс вылӧ заптӧм да чукӧртӧм кындзи;
5) прӧмыслӧвӧя кыйсьӧм;
6) прӧмыслӧвӧя чери кыйӧм;
7) муяс бурмӧдӧм;
8) химия препаратъяс да мувердас видзӧм да наӧн вӧдитчӧм;
9) туйясысь, кутшӧмъяс эмӧсь, да торйӧн индӧм местаясысь бокын механизируйтӧм транспортлӧн ветлӧм да сулалӧм (заказник видзӧм серти мероприятиеяс, а сідзжӧ заказник мудоръясын меститчысь вӧр-ва комплексъяс да объектъяс видзӧм да бӧр лӧсьӧдӧм серти мероприятиеяс нуӧдӧмкӧд йитчӧм случайяс кындзи), механическӧй транспорт средствояс кындзи, кутшӧмъяс ветлӧны да сулалӧны тӧвся периодӧ, пуксьӧм лым эжӧдӧн сэтшӧм условиеын, кор тайӧ оз тшыкӧд му веркӧссӧ, быдмӧгъяссӧ да вӧр пуктасъяссӧ;
10) туясян (корсьысян, геофизическӧй, геологоразведочнӧй) уджъяс, мувывса да механизируйтӧм средствоясӧн вӧдитчӧмкӧд да му веркӧс да быдмӧгъяс тшыкӧдӧмкӧд абу йитчӧм уджъяс кындзи;
11) мупытшса озырлун, сы лыдын трунда, туялӧм да перйӧм;
12) заказниклысь мутас ёгӧсьтӧм да няйтчӧдӧм, а сідзжӧ производство да потребление шыбласъяс меститӧм (видзӧм да гуалӧм), ортсӧ лэдзан ва нуӧдӧм;
13) геологическӧй, ботаническӧй, зоологическӧй да мукӧд коллекция чукӧртӧм, заказникӧн веськӧдлысь органкӧд сӧгласуйтӧмӧн наука-туялан могъяс вылӧ найӧс чукӧртӧм кындзи;
14) му веркӧс да быдмӧгъяс тшыкӧдӧм, вӧчны позяна удж сикасъяс збыльмӧдӧм кындзи;
15) лэбач позъяс жугӧдӧм;
16) аншлагъяс, шлагбаумъяс, стендъяс, мудор петкӧдлысь сюръяяс, мукӧд юӧртан пас да индалысь, экологическӧй ордымъясса да шойччан местаясса оборудование бырӧдӧм да торкӧм, пуяс вылын гижалӧм да пасъяс вӧчӧм.
6.2. Заказниклӧн мутасын позьӧ:
1) нуӧдны наука-туялан уджъяс заказникӧн веськӧдлысь органкӧд сӧгласуйтӧмӧн;
2) оланпастэчасӧн урчитӧм пӧрадокын любительскӧя да спортивнӧя кыйсьыны;
3) оланпастэчасӧн урчитӧм пӧрадокын любительскӧя да спортивнӧя кыйны чери;
4) стрӧитны, выльмӧдны линейнӧй объектъяс, вӧдитчыны наӧн сэк, кор найӧс оз позь меститны мӧдлаӧ, а сідзжӧ заказниклысь уджалӧмсӧ могмӧдӧм могысь, заказникӧн веськӧдлысь органкӧд сӧгласуйтӧмӧн;
5) капитальнӧя дзоньтавны линейнӧй объектъяссӧ заказникӧн веськӧдлысь органкӧд сӧгласуйтӧмӧн;
6) абу капитальнӧй стрӧйбаяс да сооружениеяс стрӧитӧм, кутшӧмъяс йитчӧмаӧсь вӧчны позяна удж сикасъяс збыльмӧдӧмкӧд;
7) котыртны да нуӧдны вӧр овмӧс, нуӧдны вӧръясын пӧжарысь да санитарнӧй боксянь видзчысьӧмсӧ могмӧдан мероприятиеяс вӧр йитӧдъяс ладмӧдан юкӧнын оланпастэчасӧн урчитӧм пӧрадокын тайӧ Положениелӧн 6.1 пунктса корӧмъяс тӧд вылӧ босьтӧмӧн;
8) нуӧдны овмӧс да мукӧд уджлысь мӧд сикасъяс, мыйысь абу ӧлӧдӧма вӧр-ваӧн вӧдитчан да гӧгӧртас видзан юкӧнын оланпастэчасӧн да тайӧ Положениеӧн, оланпастэчасӧн урчитӧм пӧрадокын.
7. Бӧртас
7.1. Заказниксӧ, сы лыдын сылӧн мутасын меститчӧм вӧр-ва комплексъяссӧ да налысь компонентъяссӧ, видзӧны вӧр-ваӧн вӧдитчан да гӧгӧртас видзан юкӧнын оланпастэчас серти.
7.2. Заказниклӧн вӧр-ва комплексъяслы да налӧн компонентъяслы лёктор вӧчан грӧз артмӧм дырйи сылӧн мутасын вӧчны позяна удж сикасъяссӧ дзескӧдӧны, недыр кад кежлӧ дугӧдӧны либӧ дугӧдӧны пӧрадокын, кутшӧмӧс урчитӧма оланпастэчасӧн.
7.3. Заказниклысь мутассӧ места вылын индӧны ӧлӧдан да юӧртан пасъяс сувтӧдӧмӧн, а сідзжӧ торйӧдӧны тематическӧй картография материалъяс вылын.
7.4. Заказниклӧн вӧр-ва комплексъяслы либӧ налӧн компонентъяслы вӧчӧм лёкторсӧ колӧ вештыны Россия Федерацияса оланпастэчас серти.
7.5. Йӧзӧс, кодъяс мыжаӧсь заказник торйӧн ёна видзан урчитӧм режим торкӧмын, кыскӧны кывкутӧмӧ Россия Федерацияса оланпастэчас серти.
7.6. Заказник торйӧн ёна видзан урчитӧм режимлӧн уджалӧм да сійӧс могмӧдӧм серти мероприятиеяс збыльмӧдсьӧны Коми Республикаса республиканскӧй сьӧмкуд сьӧм тшӧт весьтӧ да оланпастэчасӧн абу ӧлӧдӧм мукӧд ӧшмӧс тшӧт весьтӧ.
Пасйӧд. Меститчанінсӧ да мудоръяссӧ опишитӧма Шойнатыса лесничестволысь 2013 вося вӧр овмӧс котыртан да нуӧдан материалъяс тӧд вылӧ босьтӧмӧн.

